
Tema: Belê in jou geloof, dit bied die grootste wins en sekuriteit. Geldgierigheid sal 
jou vernietig en jou geestelik bankrot maak. 
  
God en ons ontmoet mekaar 

Intreelied: Ps. 23 - 3: 1  
Votum 
Seën 
Loflied Ps. 65 -1: 1, 6, 8, 9 
Gebed  
Sing Ps. 37 - 2: 1,2,3.  
 

God bedien aan ons sy Woord en ons ontvang dit aktief in geloof 
Skriflesing: 1 Timoteus 6: 3 – 20   
Teksvers: 6 – 10 en 17 – 20  
Woordverkondiging. 
  
Ons antwoord op die Woordbediening 

Gebed 
Liefdegawes 
Sing Ps. 37 - 2: 7,8,11, 12 
Seën 
Amenlied: Sb 13-3 

 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 



 2 

Geliefde brs en srs.  
 
Met die lees van hierdie Skrifgedeelte, klink dit amper of jy besig is om 'n advertensie van 
een of ander finansiële instelling te lees. Ons lees van wins, verlies, bankrotskap, ryk 
word, geldgierigheid, beleggings en deposito’s. Woorde wat ons in hierdie 
materialistiese wêreld goed ken en moet verstaan om finansieël te kan oorleef. Want geld 
is 'n groot deel van ons daaglikse bestaan.  
 
En ons almal besef dat die tyd waarin ons leef al hoe meer eise aan ons lewens-
middele stel. Salaristrekkers sukkel al hoe meer om hulle begroting te laat klop en met 
swak rente word elke maand vir pensioentrekkers 'n stryd om oorlewing. Baie 
maatskappye lei meer verliese as wat hulle wins maak en werkloosheid neem toe – ook 
onder ons gemeentelede.   
 
Al hierdie werklikhede dwing gedagtes oor “geld” al hoe meer in 'n mens se  
gedagtewêreld. En behalwe die normale gedagtegang in 'n mens se kop oor jou 
finansiële situasie, is daar by baie van ons, as 'n mens baie eerlik is, die begeerte na 
rykdom…. As ek maar net dit of dat kon hê…..  
 
Dit kan dus gebeur dat ook gelowiges so vasgevang kan word in die soeke na geld en 
finansiële welvaart, dat hulle slawe word van hulle werk – soos wat ons vanmore gehoor 
het! Dat mense bereid is om al die belangrike dinge in hulle lewe na te laat en net op geld 
te fokus!  
 
Geliefdes, die Here weet hierdie dinge en daarom praat Hy vanaand uit hierdie hoofstuk 
met ons in finansiële terme. Hy praat oor ons gesindheid teenoor geld en Hy praat in 
ekonomiese terme oor ons geloof.  
 
Kort saamgevat sê die Here vanaand vir ons: Belê in jou geloof, dit bied die grootste 
wins en sekuriteit. Geldgierigheid sal jou vernietig en jou geestelik bankrot maak.  
 
Br. en sr, die Here veroordeel hier nie die begeerte van 'n gelowige na die nodige 
middele om van te lewe nie.  
Vers 8 stel dit baie duidelik dat 'n mens die behoefte het na ding om van te lewe: geld en 
middele om jou gesin te versorg. Maar elke begeerte wat verder as dit gaan, is 
verkeerd en lei 'n mens weg van dit wat regtig belangriks is in die lewe. Daarom 
spoor die Here ons ook aan – soos ons vanmore gehoor het - om hard te werk om ons 
lewensmiddele te bekom wat Hy vir ons sal gee.  
 
Maar die Here waarsku baie duidelik teen die begeerte na rykdom. Rykdom wat die 
wêreld ons aanbied as die oplossing van al ons probleme – as die enigste bron van 
sekuriteit!  
 
Hoekom waarsku die Here ons teen die begeerte na rykdom?  
Vers 7 gee die eerste rede: geld en besittings is alles tydelik. As jy sterf bly dit alles 
hier en bied dit jou geen ewige wins of sekuriteit nie. Dit bied jou ook nie nou enige 
sekuriteit nie, want die Here kan jou enige oomblik in 'n finansiële krisis laat kom en dan 
beteken geld niks – soos met Job. Binne 'n oogknip kan jy alles verloor – geld het geen 
sekuriteit nie.  

Praat maar 'n bietjie met iemand wat alles in sy lewe verloor het en dan kom jy tot die 
besef: ek vertrou so maklik op daardie tjek aan die einde van die maand of op die 
winsgrense van my besigheid – dat die Here eintlik op die agtergrond begin 
verdwyn. Br. en sr, die Here sê vanaand: geld is niks – onthou dit.  
 
Die tweede rede waarom begeerte na meer as genoeg verkeerd is, vind 'n mens in 
verse 9 – 10 . Die begeerte na al die mooi en gerieflike dinge lei 'n mens baie maklik na 
die verderf. Kyk hoe mooi beskryf Paulus dit. Begeerte bring versoeking, versoekinge 
word 'n strik en die strik waarmee jy gevang word sleep jou oor die afgrond van 
verderf.  
Wys skyfie 1 
 
Omdit dit waar is, konfronteer die Here ons vanaand in hierdie teksverse met die vraag: 
Wat is ek bereid om vir geld te doen? Is ek bereid om ook ander dinge te doen buiten 
om met eerlikheid hard te werk en te vertrou dat die Here sal voorsien?  
Sou ek miskien bedrog oorweeg? Steel met oneerlike wins en transaksies? Of sou ek dalk 
my hoop en vertroue op geluk plaas dat die dobbesteen en die lottonommerballetjies vir 
my reg val? Sou ek dalk produkte verkoop wat vir die klient nie goed is nie, maar ter wille 
van wins kyk ek ander pad?  
 
Paulus sê sommige lidmate in Efese was bereid om dit te doen en daardeur het hulle vir 
hulleself baie ellende op die hals gehaal. Uiteindelik het hulle hul geloof verloor. 
Geldgierigheid is in ons tyd die oorsaak van baie ellendes: moord, bedrog, omkopery, roof 
en steel! Geldgierigheid ruk verhoudings uit mekaar en mense trap op mekaar – net omdat 
die begeerte na geld hulle meegesleur het. 
 
Geliefdes, daarom moet ons ons gesindheid oor geld in heroorweging neem. Die 
strikke wat die duiwel stel om ons mee te vang is legio en listig. Ons moet baie 
versigtig wees.  
 
Om dus in geld en rykdom te belê bied op die lang duur geen wins en sekuriteit. Dit 
is 'n hoë risiko belegging. Kom ons ondersoek ons denke oor geld en besittings of daar nie 
dalk soos ps. 139 sê: “ erens 'n skadelike weg is nie”. 
 
Daarteenoor, geliefdes, moet ons tevrede wees met wat ons van die Here ontvang. 
Om tevrede te wees met jou aardse besittings en vergenoegd te wees met jou inkomste 
openbaar 'n hart wat in geloof belê. Vers 6 sê: ‘die godsdiens is groot wins as iemand 
tevrede is met wat hy het”. Wanneer ons die regte gesindheid oor geld openbaar dan 
word ons geloof die grootste en beste belegging word wat ons nog ooit gemaak het. 
Daarom het die Here Jesus vir die ryk jongman gesê: gaan verkoop eers alles wat jy het 
en kom dan na My toe.  
 
Solank geld jou lewe beheers kan geloof in God nie vir jou 'n belegging wees nie. En 
dit is presies wat Paulus vir Timoteus in vers 20 sê: In die 33 vertaling staan daar: “O, 
Timoteus,  bewaar jou pand”. Hoor jy die die innige gevoel en erns waarmee Paulus hier 
met Timoteus praat! Die dringende waarskuwing? Dit word hier mooi uitgedruk. In Grieks 
beteken die woord “pand” ook “iets wat gedeponeer is – 'n deposito.” Daarom lees die 
1983 vertaling: dit wat aan jou toevertrou is.  

Daar staan dus: Timoteus, bewaar dit wat God in jou bank gedeponeer het – nl. jou 
geloof. Belê in jou geloof – dit is jou grootste sekuriteit.  
 
Hoe belê 'n mens in geloof? 
Vers 8: wees tevrede met wat jy het.  
Vers 11: vlug weg van die begeertes wat jou kan vernietig – daardie begeertes oor 
rykdom – oppas dit kan jou ondergang beteken.  
Vers 17 – vir die ryk gelowiges sê die Here: moenie hooghartig wees en jouself verhef nie. 
Moenie jou vertroue op jou rykdom stel nie – God het dit alles vir jou gegee.  
Gee vrygewig vir die behoeftiges. Die ryke wat kan gee, maak 'n ware belegging, nie die 
een wat alles oppot nie. Die ryk gelowige wat gee maak 'n belegging in sy ewige toekoms.  
 
Volgens vers 17 belê jy verder in jou geloof deur baie harde dissipline en groot 
inspanning die volgende dinge te doen:  
1. Opreg voor God te leef en opreg met jou medemens. Opregtheid is tog 'n teken van 
eerlikheid. Opregte belangstelling, ondersteuning en liefde is 'n goeie belegging in geloof.  
 
2. Toegewyd aan God te leef.  
Geliefdes, in plaas van om baie tyd, geld en energie te spandeer om begeertes te 
bevredig, spandeer eerder daardie tyd en geld in die Koninkryk van God – dit is 'n beter 
belegging. 
 
3. Strewe na dinge met ewigheidswaarde, na meer as net geld.  
 
4. Hou moed as dit finansiël swaar gaan. Vertrou die Here, Hy sal in jou behoeftes 
voorsien.  
 
Geliefdes, hoekom is hierdie dinge in die geloof so 'n goeie belegging?  
 
Want God waarborg die opbrengs en gee vaste sekuriteite. Hy gee dit vir ons in 
Christus. Christus was God se belegging hier op aarde om vir Hom 'n opbrengs van 
gelowiges te bring wat tot sy eer kan leef. En Christus is ook die waarborg. Hy kom weer 
en dan sal die dividende op jou belegging uitbetaal word.  
Kom ons lees weer vers 15: Ja, God waarborg alles, geen geld of rykdom op aarde 
kan daarmee vergelyk word nie.  
 
Daarom geliefdes, bewaar die deposito wat God in jou gebank het deur Christus en belê in 
jou geloof. Oppas vir die versoekinge van geld wat jou jou hart kan laat verloor en wees 
tevrede met wat God jou gee.  
 
Ja, geld is belangrik en dit is 'n noodsaaklike deel van ons bestaan, maar ook die 
gevaarlikste deel van ons bestaan. Kom in ons belê eerder in ons geloof in God – dan is 
ons belegging veilig en dit is vir ewig gewaarborg.  
  
Amen 


